
id est:
Idem A. Iuliano pp. 

Cum sacri canones neque religiosissimis presbyteris neque devotissimis 
diaconis vel subdiaconis post talem ordinationem nuptias contrahere 
permittant, sed solis devotissimis cantoribus et lectoribus id concedant, 
quosdam posthabitis sacris canonibus liberos procreare videmus 
ex mulieribus, quibus secundum sacerdotalem regulam copulari nequeunt. 
1 ¶ Ac quoniam poena delicti non erat nisi sacerdotii amissio, nostrae 



vero leges sacros canones non minorem vim quam leges habere volunt, 
sancimus quod ad illos attinet valere quae sacris canonibus visa sunt, 
perinde ac si et civilibus legibus scripta essent, eosque omnes tam 
sacerdotio quam sacro ministerio et ipsa dignitate quam tenent privari. 
2 ¶ Quemadmodum enim sacris canonibus ea interdicuntur, 
ita et secundum nostras leges rem inhiberi et praeter memoratam 
electionis poenam nec legitimos esse qui ex tam absurdo amplexu nati 
sunt vel nascentur, sed contaminentur ignominia, quae eiusmodi 
procreationes comitatur. 
3 ¶ Tales enim eos esse volumus, quales ex incestis vel nefariis nuptiis 
procreatos leges definiunt, ut ne naturales quidem vel spurii 
intellegantur, sed omnino interdicti ac parentum successione indigni 
neque donationem ab isdem accipere possint neque ipsi neque matres 
eorum ne per interpositas quidem personas, sed ut omnes liberalitates 
a patribus in eos collatae perveniant ad sacrosanctam ecclesiam, 
ad quam pertinent qui talia commiserunt. 
4 ¶ Quod enim sacri canones prohibent, id etiam nos legibus 
nostris vetamus. 
5 ¶ Quod si quae simulata cautio sub specie mutui vel aliorum 
contractuum fiat, quae obliget eum qui talis stupri particeps fuit, 
et hanc inutilem esse volumus et eiusmodi dationem non 
ad personam quae scriptura continetur, sed ad sacrosanctam 
ecclesiam pervenire.


